
				ਇਸ ਸਫ਼ੇ ਦੀ ਪਰੂਫ਼ਰੀਡਿੰਗ ਕੀਤੀ ਗਈ ਹੈ
੭੪. ਓ ਕੌਮ ਦੇ ਸਿਪਾਹੀਓ !


੧. 
ਓ ਨੌਜਵਾਨ ਦੂਲਿਓ ! ਜੁਸ਼ੀਲਿਓ ! ਬਹਾਦੁਰੋ !

ਓ ਕੌਮ ਦੇ ਸਿਪਾਹੀਓ ! ਬੁਲੰਦ ਸ਼ਾਨ ਵਾਲਿਓ !

ਸਮਾਂ ਚਲਾ ਗਿਆ ਏ ਸੌਣ ਦਾ, ਉਠੋ,ਉਠੋ,ਉਠੋ,

ਮਦਾਨ ਵਿਚ ਸਾਵਧਾਨ ਹੋ ਕੇ ਹੁਣ ਨਿਕਲ ਪਓ,

ਚਲੇ ਗਏ ਨੇਂ ਦੂਰ ਦੂਸਰੇ, ਤੁਸੀਂ ਭਿ ਚਲ ਪਓ ।


੨. 
ਬੜੀ ਅਜ਼ੀਮ ਹੈ ਮੁਹਿਮ, ਤੇ ਹਲ ਬੜਾ ਮੁਹਾਲ ਹੈ,

ਮੁਕਾਬਲੇ ਤੇ ਜ਼ਿੰਦਗੀ ਤੇ ਮੌਤ ਦਾ ਸਵਾਲ ਹੈ,

ਨ ਅਕਲ ਹੈ, ਨ ਇਲਮ ਹੈ, ਨ ਜ਼ੋਰ ਹੈ, ਨ ਮਾਲ ਹੈ,

ਗ਼ੁਲਾਮੀਆਂ ਦੀ ਨੀਂਦ ਦਾ ਖ਼ੁਮਾਰ ਹੋਸ਼ ਲੈ ਗਿਆ,

ਤੇ ਵਾਸਤਾ ਅਜੀਬ ਮੁਸ਼ਕਿਲਾਂ ਦੇ ਨਾਲ ਪੈ ਗਿਆ ।


੩. 
ਤੁਸਾਂ ਈ ਹੁਣ ਬਚਾਉਣੀ ਏ ਆਨ ਸ਼ਾਨ ਕੌਮ ਦੀ,

ਤੁਸੀਂ ਓ ਖ਼ੂਨ ਕੌਮ ਦਾ, ਤੁਸੀਂ ਓ ਜਾਨ ਕੌਮ ਦੀ,

ਤੁਸੀਂ ਬਣੋ ਅਵਾਜ਼, ਏਸ ਬੇਜ਼ਬਾਨ ਕੌਮ ਦੀ,

ਦਿਲਾਂ ਨੂੰ ਬਾਦਬਾਨ ਵਾਂਗ ਚੌੜਿਆਂ ਬਣਾ ਦਿਓ,

ਤੇ ਕੌਮ ਦਾ ਜਹਾਜ਼ ਮੁਸ਼ਕਿਲਾਂ ਤੋਂ ਪਾਰ ਲਾ ਦਿਓ ।


੪. 
ਅਵਿੱਦਿਆ ਦੇ ਭਾਰ ਨੇ ਹੈ ਆਤਮਾ ਦਬਾ ਰਖੀ,

ਜਹਾਲਤਾਂ ਦੀਆਂ ਘਟਾਂ ਜ਼ਮੀਰ ਹੈ ਲੁਕਾ ਰਖੀ,

ਬਿਕਾਰੀਆਂ ਨੇ ਬੁੱਧ ਭੀ ਮਲੀਨ ਹੈ ਬਣਾ ਰਖੀ,

ਹੈ ਦਿਉਤਿਆਂ ਦੀ ਭੋਂ ਸ਼ਿਤਾਨ ਦੇ ਅਧੀਨ ਹੋ ਰਹੀ,

ਕੰਗਾਲ ਦਿਲ ਤਿਆਰ ਨੇਂ ਇਮਾਨ ਵੇਚਣੇ ਲਈ ।


-੧੨੮-

